Avgerð frá Skatta- og avgjaldskærunevndini

Avgerð tikin: 15.09.2004

Mál nr.: 04-02-22-5 

Lóg: Kng. um gjaldsfreist § 4

Skattalógin § 138, § 79

Mótrokning av avlopsskatti, hóast kært var um skattsetingina, sum var grundarlagið fyri skattakravinum.

Samandráttur:

Kært varð um, at Toll-og Skattstovan mótroknaði avlopsskatt frá 2003 í skattakrøvum fyri 2000 og 2001, hóast álíkningin fyri hesi ár var kærd og ikki endaliga avgjørd.

Skatta- og avgjaldskærunevndina staðfesti avgerðina hjá Toll- og Skattstovuni um mótrokning.

Avgerð

Toll- og Skattstovan hevði hækkað skattskyldugu inntøkuna hjá kæraranum fyri 2000 og 2001 við ávikavíst kr. 76.666 og kr. 76.667.

Kærarin hevði kært hesar hækkingar til kommunala skattakærunevnd og hevði ikki fingið endaliga avgerð. Kærarin bað í mai 2003 Toll- og Skattstovu Føroya um gjaldsfreist fyri skattarokningarnar av nevndu hækkingum, meðan kæran varð viðgjørd.

Toll- og Skattstovan játtaði gjaldsfreist. Í játtanini varð gjørt vart við, at gjaldsfreistin er í mesta lagi 2 ár, og er treytað av, at peningakravið verður rentað frá tí degi, skattakravið var gjaldkomið. Harumframt treytaði Toll- og Skattstovan sær rætt til hóast játtaða gjaldsfreist at mótrokna í skattaskuldini møguligan avlopsskatt samb. § 79 í skattalógini, útgjøld samb. § 75 í skattalógini og negativt mvg-tilsvar.

Í februar 2004 fráboðar Toll- og Skattstovan kæraranum skattauppgerð fyri 2003. Hon vísir ein avlopsskatt uppá kr. 33.174. Hendan avlopsskatt mótroknar Toll- og Skattstovan við 10.696 kr. til írestandi skatt fyri 2000 og við 22.478 kr. til írestandi skatt fyri 2001.

Kæran

Í kæruni varð mótmælt, at avlopsskatturin fyri 2003 varð mótroknaður. Víst varð á, at skattakæran viðv. álíkningini fyri 2000 og 2001 enn var til viðgerðar í Kommunalu skattakærunevndini, og at tað tí ikki kann vera rætt, at tað varð mótroknað, tá álíkningin ikki var endalig.

Toll- og Skattstovan, Stýrið

Frá Toll- og Skattstovuni varð í samband við kærumálið víst á, at sambært § 138 í skattalógini kann skattgjaldari ikki koma sær undan at rinda skatt, sum er fallin til gjaldingar, við at kæra um  skattsetingina, uttan so at vald, ið hevur heimild til tess, fyrst hevur gjørt av, at broyting eigur at verða, ella at skattsetingin er gjørd av órøttum ella er ógildug. Greitt varð frá, at landsstýrismaðurin við heimild í § 138, stk. 2 hevur ásett kunngerð nr. 51 frá 24. apríl 1998 um gjaldsfreist í samband við kærur um skattseting. Kærarin hevði fingið játtað gjaldsfreist eftir hesi kunngerð. Sambært § 4 í kunngerðini kann m.a. avlopsskattur samb. § 79 verða mótroknaður í skattakravinum, sum hevur fingið longt gjaldsfreistina, um so er, at fyrivarni er tikið um hetta, tá longda gjaldsfreistin varð játtað. Hetta hevði Toll- og Skattstovan gjørt, og metti Toll- og Skattstovan, Stýrið tí, at mótrokningin var gjørd sambært galdandi rætt. Av nýggju upplýsingunum í málinum sást nú eisini, at Kommunala skattakærunevndin í mars 2004 tók avgerð í kærumálinum, og at álíkningin hjá Toll- og Skattstovuni varð staðfest.

Avgerð frá Skatta- og avgjaldskærunevndini.

Kommunala skattakærunevndin tók í mars 2004 avgerð í kærumálinum um álíkningina viðvíkjandi 2000 og 2001. Hendan avgerð varð ikki kærd til Skatta- og avgjaldskærunevndina.

Tað er tí bert mótrokningarspurningurin, sum nevndin viðger og tekur støðu til.

Útgjald av avlopsskatti fyri 2003 og innkrevjing av írestandi skatti fyri 2000 og 2001 eru í hesum føri bæði peningakrøv, sum eru fallin til gjaldingar. Krøvini eru sínamillum krøv, og kærarin hevur fingið fráboðan um mótrokningina.

Sum Toll- og Skattstovan vísir á, so hevur kærarin fingið játtað gjaldsfreist við skattakrøvunum fyri 2000 og 2001. Men í samband við játtan av gjaldsfreist hevur Toll- og Skattstovan treytað sær rætt til mótrokning av avlopsskatti, sum kemur til útgjaldingar, meðan gjaldsfreistin er galdandi. Hetta hevur Toll- og Skattstovan sambært § 4 í kunngerð 51 frá 24. apríl 1998 heimild til.

Tá mótrokningin sostatt er heimilað, avgjørdi Skatta- og avgjaldskærunevndin at staðfesta avgerðina hjá Toll- og Skattstovuni um mótrokning fyri avlopsskattin frá 2003-álíkningini.
